
Nuuk, 12. marts 2014 

 

Inatsisartut Suleriaasianni § 37 naapertorlugu Naalakkersuisunut imaattunik apeqquteqar-

punga. 

(Inatsisartuni ilaasortaq Naaja H. Nathanielsen, Inuit Ataqatigiit) 

 

Apeqqutit: 

 

1. Naalakkersuisut isumaqarpat Namminersorlutik Oqartussat siunnersuiso-

qatigiinnik arlaannik pilersitsinnaanerat Inatsisartut ataatsimiititaliaasa  

suliassaminnik naammassinninniarnerannik akorngusersuutaasinnaasoq?  

 

2. Naalakkersuisut aningaasarsiornikkut politikkiat imaluunniit aanngajaar-

niutit pillugit politikkiat pillugit Inatsisartut paasissutissanik pissarsiniar-

nerannut Aningaasaqarnermut Siunnersuisoqatigiit imaluunniit Imigassaq 

ikiaroornartullu pillugit Siunnersuisoqatigiit akorngusersuippat?  

 

3. Inatsisartut nakkutilliinerat eqqarsaatigalugu Naalakkersuisut isumaqarpat 

suliffeqarfiit namminersortut siunnersuisarnerat siunnersuisoqatigiit ar-

laannaannulluunniit attuumassuteqanngitsut siunnersuisarnerannit amma-

sumik periuseqarnerulersitsisartoq? Matumani ilaatigut eqqarsaatigine-

qarput suliffeqarfiit namminersortut eqqartuussissuserisut suliffeqarfiutaat 

Lett imaluunniit PricewaterhouseCoopers sullissisitut Naalakkersuisut at-

tuumassuteqarfigisaat?  

 

4. Inatsisartut ullumikkut qanoq ilillutik Namminersorlutik Oqartussat siun-

nersortinit avataaneersunit, apeqqutaatinnagu suliffeqarfinnit siunnersuiso-

qatigiinnilluunniit pisuuppata, siunnersorneqarnerat ”nakkutigisinnaavaat”?  

Ullumikkut Namminersorlutik Oqartussat siunnersorneqarnitik pillugit 

Namminersorlutik Oqartussat Inatsisartunut automatiskiusumik paasissu-

tissiisarpat?  

 

Tunngavilersuut: 

 

Nalunaarusiaq ”Kalaallit Nunaannut iluaqutaaqqullugu” pillugu Inuussutissarsiornermut Aat-

sitassanullu Naalakkersuisoq Sermitsiap normuisa tallimaanni ukioq manna saqqummersumi 

oqaaseqarpoq. Nalunaarusiami siunnersuutigineqarpoq  siunnersuisoqatigiinnik arlaannaan-

nulluunniit attuumassuteqanngitsunik pilersitsissasugut aatsitassarsiornikkut suliffeqar-

fiusunit, naalakkersuisutigoortuunngitsumik soqutigisaqaqatigiiffiusunit aammalu ilisimatu-

sarnermik suliaqarfinnit sinniisuutitanik ilaasortaqartunik. Siunnersuisoqatigiit suliassarisus-

saassavaat aatsitassarsiornermi suliffissuaqarnermik siuarsaanermut atatillugu Nammi-

nersorlutik Oqartussanut nalinginnaasumik siunnersuisarnissaq aammalu aalajangeera-

tarsinnaanerit pisortallu ingerlatsineranni periutsit naleqqutinngitsut pinaveersaartinnias-

sallugit.1 Siunnersuisoqatigiit taama ittut pillugit Naalakkersuisoq ima oqarpoq: 

 

”Uagut demokraatiskimik ingerlatseriaatsitsinni ersarissuuneq nakkutilliinerlu ilaapput. 

Naalakkersuisut Inatsisartuni ataatsimiititalianik ataatsimiigiaqqusillutik aggersaasinnaap-

put. Uagut demokraatiskimik ingerlatsinitsinni qanoq iliuusivut naalakkersuisunit nakku-

tigineqarsinnaapput. Siunnersuisartut arlaannaannulluunniit attuumassuteqanngitsut 

avataaninngaanneersut atorlugit innersuussutaat nakkutigineqarnavianngillat taamatullu 

ersarissuunaviaratik.” 2 

 

Nalunaarutigisamik ilumuunnginneraasoqarnikuunngimmat naatsorsuutigaara Naalakker-

suisoq eqqortumik issuarneqarsimassasoq. Taamatut oqarneq tupaallannartorujussuuvoq 

inatsisartoqarnermilu sulisaaseq pillugu qaammaasaqaqqarnermik ersersitsuulluni aammalu 

siunnersuisoqatigeeqarnermi nalinginnaasumik sulinerit pillugit tunngaviusumik paasiner-

luinermik takutitsisuulluni.   

 

Maannangaaq kissaatigissavara apeqqutikka tamarmik ullut suliffiusut qulit qaangiutsinnagit 

akineqareersimassasut.  

